
Монгол Улсын Их Хурлын 2019 оны хаврын ээлжит чуулганы Нийгмийн бодлого, боловсрол, соёл, шинжлэх ухааны байнгын хорооны

4 дүгээр сарын 24-ний өдөр /Лхагва гараг/-ийн

хуралдааны товч тэмдэглэл

Нийгмийн бодлого, боловсрол, соёл, шинжлэх ухааны байнгын хорооны дарга Д.Оюунхорол ирц, хэлэлцэх асуудлыг танилцуулж, хуралдааныг даргалав.


Хуралдаанд ирвэл зохих 19 гишүүнээс 10 гишүүн ирж, 52.6 хувийн ирцтэйгээр хуралдаан 11 цаг 14 минутад Төрийн ордны “Жанжин Д.Сүхбаатар” танхимд эхлэв. 


Чөлөөтэй: Д.Сарангэрэл, Я.Санжмятав;


Тасалсан: С.Эрдэнэ. 

Нэг. Шинжлэх ухаан, технологийн тухай хуульд нэмэлт, өөрчлөлт оруулах тухай хуулийн төсөл болон хамт өргөн мэдүүлсэн хуулийн төслүүд /Засгийн газар 2019.04.09-ний өдөр өргөн мэдүүлсэн, хэлэлцэх эсэх/

Хэлэлцэж буй асуудалтай холбогдуулан Боловсрол, соёл, шинжлэх ухаан, спортын сайд Ё.Баатарбилэг, Боловсрол, соёл, шинжлэх ухаан, спортын яамны Инновацийн хэлтсийн дарга Д.Одгэрэл, мөн яамны Шинжлэх ухаан, технологийн бодлогын газрын ахлах мэргэжилтэн Б.Лхагвадорж, Шинжлэх ухааны академийн тэргүүн дэд ерөнхийлөгч Г.Чулуунбаатар нар оролцов. 
Хуралдаанд Нийгмийн бодлого, боловсрол, соёл, шинжлэх ухааны байнгын хорооны ажлын албаны ахлах зөвлөх Л.Лхагвасүрэн, зөвлөх Ж.Чимгээ, Р.Болормаа, Ш.Ариунжаргал, референт Б.Мажигсүрэн, А.Болортуяа нар байлцав.
Хууль санаачлагчийн илтгэлийг Боловсрол, соёл, шинжлэх ухаан, спортын сайд Ё.Баатарбилэг танилцуулав.
Хууль санаачлагчийн илтгэлтэй холбогдуулан Улсын Их Хурлын гишүүн Б.Саранчимэг, Н.Учрал, Л.Энх-Амгалан, Д.Оюунхорол нарын тавьсан асуултад Боловсрол, соёл, шинжлэх ухаан, спортын сайд Ё.Баатарбилэг, Боловсрол, соёл, шинжлэх ухаан, спортын яамны Инновацийн хэлтсийн дарга Д.Одгэрэл, Шинжлэх ухааны академийн тэргүүн дэд ерөнхийлөгч Г.Чулуунбаатар нар хариулж, тайлбар хийв.

Д.Оюунхорол: Шинжлэх ухаан, технологийн тухай хуульд нэмэлт, өөрчлөлт оруулах тухай хуулийн төсөл болон хамт өргөн мэдүүлсэн хуулийн төслүүдийн үзэл баримтлалыг дэмжиж, чуулганы нэгдсэн хуралдаанаар оруулж хэлэлцүүлэх нь зүйтэй гэсэн саналыг дэмжье гэсэн санал хураалт явуулъя.

Зөвшөөрсөн:                        11

Татгалзсан:                            2

Бүгд:                                     13
84.6 хувийн саналаар дэмжигдлээ.
Байнгын хорооноос гарах санал, дүгнэлтийг Улсын Их Хурлын гишүүн А.Ундраа Улсын Их Хурлын чуулганы нэгдсэн хуралдаанд танилцуулахаар тогтов.
Уг асуудлыг 11 цаг 50 минутад хэлэлцэж дуусав.

Хоёр. Ажлын хэсэг байгуулах тухай /Нийгмийн даатгалын сангаас олгох тэтгэвэр, тэтгэмжийн тухай хуульд нэмэлт оруулах тухай хуулийн төсөл болон хамт өргөн мэдүүлсэн хуулийн төслүүд/
Хуралдаанд Нийгмийн бодлого, боловсрол, соёл, шинжлэх ухааны байнгын хорооны ажлын албаны ахлах зөвлөх Л.Лхагвасүрэн, зөвлөх Ж.Чимгээ, Р.Болормаа, Ш.Ариунжаргал, референт Б.Мажигсүрэн, А.Болортуяа нар байлцав.
Байнгын хорооны дарга Д.Оюунхорол Ажлын хэсэг байгуулах тухай Байнгын хорооны тогтоолын төслийг уншиж танилцуулав.
Д.Оюунхорол: Нийгмийн даатгалын сангаас олгох тэтгэвэр, тэтгэмжийн тухай хуульд нэмэлт, өөрчлөлт оруулах тухай хуулийн төслийг чуулганаар хэлэлцүүлэх бэлтгэл хангах, санал, дүгнэлтийн төсөл боловсруулах үүрэг бүхий ажлын хэсэг байгуулах тухай Байнгын хорооны тогтоолын төслийг дэмжье гэсэн санал хураалт явуулъя.

Зөвшөөрсөн:                        10

Татгалзсан:                            3

Бүгд:                                     13
76.9 хувийн саналаар дэмжигдлээ.

Уг асуудлыг 11 цаг 53 минутад хэлэлцэж дуусав.
Гурав. Ажлын хэсгийн бүрэлдэхүүнд өөрчлөлт оруулах тухай /Эрүүл мэндийн тухай хуульд нэмэлт, өөрчлөлт оруулах тухай хуулийн төсөл болон хамт өргөн мэдүүлсэн Эрүүл мэндийн даатгалын тухай хуульд нэмэлт, өөрчлөлт оруулах тухай хуулийн төсөл/
Хуралдаанд Нийгмийн бодлого, боловсрол, соёл, шинжлэх ухааны байнгын хорооны ажлын албаны ахлах зөвлөх Л.Лхагвасүрэн, зөвлөх Ж.Чимгээ, Р.Болормаа, Ш.Ариунжаргал, референт Б.Мажигсүрэн, А.Болортуяа нар байлцав.
Д.Оюунхорол: Эрүүл мэндийн тухай болон Эрүүл мэндийн даатгалын тухай хуульд нэмэлт, өөрчлөлт оруулах тухай хуулийн төслийг чуулганаар хэлэлцүүлэх бэлтгэл хангах, санал, дүгнэлтийн төсөл боловсруулах үүрэг бүхий ажлын хэсгийн ахлагчаар Улсын Их Хурлын гишүүн О.Баасанхүүг томилохыг дэмжье гэсэн санал хураалт явуулъя.

Зөвшөөрсөн:                        12

Татгалзсан:                            2

Бүгд:                                     14
85.7 хувийн саналаар дэмжигдлээ.
Уг асуудлыг 11 цаг 55 минутад хэлэлцэж дуусав.

Дөрөв. “Хорт хавдрын өвчлөлийн байдал, цаашид авах арга хэмжээний тухай болон Хавдар судлалын үндэсний төвийн өмнө тулгамдаж байгаа асуудал”-ын талаарх Эрүүл мэндийн сайд Д.Сарангэрэлийн мэдээллийг дараагийн хуралдаанаар сонсохоор хойшлуулав.

Хуралдаан 42 минут үргэлжилж, 19 гишүүнээс 16 гишүүн ирж, 84.2 хувийн ирцтэйгээр 11 цаг 56 минутад өндөрлөв.

Тэмдэглэлтэй танилцсан:


НИЙГМИЙН БОДЛОГО, БОЛОВСРОЛ, 
СОЁЛ, ШИНЖЛЭХ УХААНЫ БАЙНГЫН 
ХОРООНЫ ДАРГА Д.ОЮУНХОРОЛ

Тэмдэглэл хөтөлсөн: 


ПРОТОКОЛЫН АЛБАНЫ                                            


ШИНЖЭЭЧ М.НОМИНДУЛАМ

МОНГОЛ УЛСЫН ИХ ХУРЛЫН 2019 ОНЫ ХАВРЫН ЭЭЛЖИТ ЧУУЛГАНЫ НИЙГМИЙН БОДЛОГО, БОЛОВСРОЛ, СОЁЛ, ШИНЖЛЭХ УХААНЫ 

БАЙНГЫН ХОРООНЫ 4 ДҮГЭЭР САРЫН 24-НИЙ 

ӨДӨР /ЛХАГВА ГАРАГ/-ИЙН ХУРАЛДААНЫ 

ДЭЛГЭРЭНГҮЙ ТЭМДЭГЛЭЛ
Д.Оюунхорол: Байнгын хорооны гишүүдийнхээ энэ өглөөний амгаланг айлтгая. Нийгмийн бодлогын байнгын хорооны өнөөдрийн хуралдаанд ирвэл зохих ёстой 19 гишүүнээс 10 гишүүн ирж, ирц 52.6 хувьтай байгаа учраас Байнгын хорооны хуралдаан эхэлснийг мэдэгдье. Өнөөдрийн Байнгын хорооны хуралдаанаар хэлэлцэх асуудлыг танилцуулъя. 
1.Шинжлэх ухаан, технологийн тухай хуульд нэмэлт, өөрчлөлт оруулах тухай хуулийн төсөл болон хамт өргөн мэдүүлсэн хуулийн төслийг хэлэлцэх эсэх тухай асуудал.

2.Нийгмийн даатгалын сангаас олгох тэтгэвэр, тэтгэмжийн тухай хуульд нэмэлт, өөрчлөлт оруулах тухай хуулийн төслийг чуулганаар хэлэлцүүлэх бэлтгэл хангах, санал, дүгнэлтийн төсөл боловсруулах үүрэг бүхий ажлын хэсэг байгуулах.

3.Эрүүл мэндийн тухай болон Эрүүл мэндийн даатгалын тухай хуульд нэмэлт, өөрчлөлт оруулах тухай хуулийн төслийг чуулганаар хэлэлцүүлэх бэлтгэл хангах, санал, дүгнэлтийн төсөл боловсруулах үүрэг бүхий ажлын хэсгийн бүрэлдэхүүнд өөрчлөлт оруулах тухай асуудал. 
4.“Хорт хавдрын өвчлөлийн байдал, цаашид авах арга хэмжээний тухай болон Хавдар судлалын үндэсний төвийн өмнө тулгамдаж байгаа асуудал”-ын талаар Эрүүл мэндийн сайд Д.Сарангэрэлийн мэдээллийг сонсоно.
Хэлэлцэх асуудалтай холбоотой өөр саналтай гишүүд байна уу? Өнөөдрийн хуралдаанаар хэлэлцэх асуудлаа баталъя. Хэлэлцэх асуудалдаа оръё. 
Нэг. Шинжлэх ухаан, технологийн тухай хуульд нэмэлт, өөрчлөлт оруулах тухай хуулийн төсөл болон хамт өргөн мэдүүлсэн хуулийн төслийн үзэл баримтлалыг Улсын Их Хурлын гишүүн, Боловсрол, соёл, шинжлэх ухааны сайд Баатарбилэг танилцуулна. 

Баатарбилэг сайдаа ийшээ суугаад танилцуулчих.
Ё.Баатарбилэг: Дарга эндээс танилцуулчих уу? Байнгын хорооны дарга, гишүүдийнхээ энэ өдрийн мэндийг айлтган мэндчилье. Шинжлэх ухаан, технологийн тухай хуулийн төслийг Боловсрол, соёл, шинжлэх ухаан, спортын яамнаас өргөн мэдүүлж, танилцуулж байна. 
Эрдэм шинжилгээний байгууллагууд өөрийн судалгааны үндсэн чиг үүргээ хэрэгжүүлж чадахгүй байгаагаас эрдэм шинжилгээ, судалгааны ажлын онол арга зүйн хүрсэн түвшин буурах, оюуны болон материаллаг нөөц хомсдох, улмаар байгууллагын чадавх, судалгаа боловсруулалтын ажлын чанар, эдийн засаг, нийгмийн үр өгөөжийг бууруулахад хүргэж байгаа. Нэгэнт бий болсон оюуны нөөц чадамжийг бүрэн бүрэн дүүрэн ашиглаж чадахгүйд хүрээд байгаа ийм зүйл байна.

Дээр дурдсан нөхцөл байдлыг тооцоолон шинжлэх ухаан, технологийн үйл ажиллагааны санхүүжилтийн зарчмыг шинэчилж, судалгаа хөгжүүлэлтийн ажлыг Засгийн газрын баталсан журмын дагуу хоёр хэлбэрээр санхүүжүүлэхээр хуулийн төсөлд тусгаад байгаа. Хуулийн төслийн 16.1.2-т тусгасан шинжлэх ухааны төсөл хэрэгжүүлэх үйл ажиллагааг Засгийн газрын 2014 оны 301 дүгээр тогтоолоор баталсан Шинжлэх ухаан, технологийг хэрэгжүүлэх журмын хүрээнд бас зохицуулж байгаа. 2019 оноос улсын төсвөөс тус салбарт судалгаа шинжилгээний ажлын зориулалтаар 12 тэрбум гаруй төгрөг батлагдсан. Хуулийн төслийн 16.1.1-д тусгагдсан санхүүжилтийг жил бүр улсын төсөвт тусгагдан зарцуулж байгаа дээрх төсвийг бид нар эргэж харах шаардлага үүсэж байгаа. Монгол Улсын үндэсний аюулгүй байдлын үзэл баримтлал, Монгол Улсын тогтвортой хөгжлийн үзэл баримтлал 2030, Төрөөс шинжлэх ухаан, технологийн талаар баримтлах бодлого, Шинжлэх ухаан, технологийг хөгжүүлэх, тэргүүлэх чиглэл, цөм технологийн жагсаалт, Шинжлэх ухаан, технологийн хөгжлийн олон улсын чиг хандлагатай уялдуулан тухайн салбар шинжлэх ухааны чиглэлээр эрдэм шинжилгээний байгууллагуудад зайлшгүй хэрэгжүүлэх шаардлагатай судалгааны үндсэн чиглэлүүдийг бас тогтоогоод ингээд ажиллаж байна. 
Эрдэм шинжилгээ судалгааны байгууллагуудтай холбоотой холбогдох зардлуудыг Шинжлэх ухаан, технологийн тухай хуулийн тодорхой заалтуудад тусгаж оруулж ирлээ. Энэ удаагийн Шинжлэх ухаан, технологийн тухай хуулийг Боловсрол, соёл, шинжлэх ухаан, спортын яаман дээр эрдэмтэд, судлаачдын баг холбогдох мэргэжилтнүүд сууж боловсруулж, та бүхэнд танилцуулж байгаа. Танилцуулга, хуулийн төсөл та бүхэнд тараагдсан болохоор та бүхний асуултад хариулъя гэж ингэж бодож байна. Холбогдох танилцуулгыг манай яамны холбогдох албан тушаалтнууд ирсэн байгаа учраас нэмэлт мэдээлэл өгөөд явъя. Та бүхнийг Шинжлэх ухаан, технологийн тухай хууль, Монгол Улсын Засгийн газрын 2016-2020 оны хууль тогтоомж, эрх зүйн орчныг боловсронгуй болгох хөтөлбөрийн хүрээнд суугдсан хуулийн төслийг хэлэлцэх эсэх асуудлыг шийдвэрлэж өгөхийг та бүхнээс хүсэж байна. Баярлалаа. 
Д.Оюунхорол: Байнгын хорооны хуралдаанд ирсэн ажлын хэсгийг танилцуулъя. Баатарбилэг сайдад баярлалаа.

Боловсрол, соёл, шинжлэх ухаан, спортын яамны Шинжлэх ухаан, технологийн бодлогын газрын дарга С.Мөнхбат байна уу? Энэ дарга яасан бэ?  Боловсрол, соёл, шинжлэх ухаан, спортын яамны Инновацийн хэлтсийн дарга, Шинжлэх ухааны академийн тэргүүн дэд ерөнхийлөгч Г.Чулуунбаатар, Шинжлэх ухаан, технологийн бодлогын газрын ахлах мэргэжилтэн Б.Лхагвадорж, дарга нь яасан юм бэ? Ингээд ийм бүрэлдэхүүнтэйгээр Байнгын хорооны хуралдаанд оролцож Их Хурлын гишүүдийн асуултад хариулна. 
Хуулийн төсөл санаачлагчийн илтгэлтэй холбогдуулан асуух асуулттай гишүүд байна уу? Өнөөдөр хэлэлцэх эсэхийг шийдвэрлэх гэж байгаа. Саранчимэг гишүүний микрофоныг өгье.
Б.Саранчимэг: Баярлалаа. Тэгэхээр Шинжлэх ухаан, технологийн тухай хуульд нэмэлт, өөрчлөлт оруулахаар хэлэлцэж байна. Энэ хууль дээр яаман дээр ажлын хэсэг гаргаад холбогдох байгууллагуудаас яамдаас санал авсан гэж ойлголоо. Энэ төсөлтэй холбогдуулаад тодруулах зүйл байгаа юм. Мэдээж өнөөдрийн шинжлэх ухаан, технологийн үйл ажиллагааны цар хүрээг өргөжүүлэх зорилгоор яам болоод аймаг нийслэл дэргэдээ шинжлэх ухаан, технологийн зөвлөлтэй байхаар хуульд тусгасан байна л даа. Тэгэхээр энэ зөвлөл маань яаман дээрээ орон тооны болоод нийслэл, дүүрэг, аймаг дээрээ орон тооны бус гэж харагдаад байна, энэ зөв үү? Тэгэхээр ямар нэгэн зөвлөл чинь судалгааны ажил хийгдэхээр ингэж зөвлөл байгуулагдаж байна гэж би ойлгож байгаа. 
Ер нь шинжлэх ухаан, технологи болоод түүний харьяа хүрээлэнгийнхэн болоод хангалттай судалгаанууд хийгддэг. Өнөөдөр бид нар энэ судалгааны материал, энэ судалгааг ажил дээрээ хэрэгжүүлж сайн чадахгүй байгаа мөртлөө төрийн байгууллагын дэргэд судалгааны багийг оруулж ирж байна гэж ойлгож байгаа. Тэгэхээр үүнийг ямар бодлогоор, яамнаас шийдэлтэйгээр ингэж орж ирж байгаа вэ? Үүнийг дагаад төсөв батлагдаж ирэх үү? Үүн дээр оруулж байгаа үндэслэлээ тодорхой тайлбарлаж өгөхгүй юу? Баярлалаа. 
Д.Оюунхорол: Ажлын хэсгээс Баатарбилэг сайд хариулъя. 
Ё.Баатарбилэг: Саранчимэг гишүүний асуултад хариулъя. Энэ сүүлийн жилүүдэд бодлого гаргаж байгаа ялангуяа гүйцэтгэх засаглалын шат шатны төрийн байгууллагууд, шат шатны Засаг дарга нараас гарч байгаа шийдвэрүүд шинжлэх ухааны үндэслэлд суурилахгүй байна, шинжлэх ухааны үндэслэл тооцоо судалгаатай тийм бодлого шийдвэрүүд гардаг баймаар байна гэдэг энэ асуудал нэлээд олон жил яригдсан. Тодорхой шат шатны Засаг дарга нарын дэргэд шинжлэх ухааны чиглэлээр орон тооны бус зөвлөлийг байгуулж ажиллах шаардлагатай юм байна гэдэг ийм хуулийн заалт орж ирж байгаа. Энэ орон тооны бусаар Засаг дарга тухайн шатны дарга нар ажиллах юм. 
Тодорхой яамдын бүтэц дээр байгаа. Үүнтэй холбоотой орон тоо нэмэгдэх асуудал байхгүй. Тухайн салбарынхаа эрдэмтэн мэргэдийг багтаасан тухайн чиглэлээрээ шинжлэх ухааны зөвлөлүүдийг ажиллах шаардлагатай байна. Аймгууд ч гэсэн шинжлэх ухааны судалгаа шинжилгээн дээр үндэслэсэн бодлого шийдвэрүүд гаргаж байх шаардлагатай байна. Ялангуяа орон нутгийн хөрөнгө оруулалттай холбоотой, орон нутгийг хөгжүүлэхтэй холбоотой томоохон шийдвэрүүд гардаг. Бодлогын баримт бичгүүд гардаг, Засаг даргын үйл ажиллагааны хөтөлбөрүүдийг хэрэгжүүлэх томоохон шийдвэрүүд гардаг. Энэ үндсэн дээрээ эрдэмтэд судлаачдын судалгаа шинжилгээн дээр үндэслэсэн байх шаардлагатай байна гэдэг үүднээс энэ гарч байгаа. Яамдын дэргэдэх бүтэцтэй холбоотой асуудлыг манай Одгэрэл дарга нэмэлт тодруулга өгье.
Гүйцэтгэх засаглалаас гарч байгаа аливаа шийдвэрүүд бүх шатандаа шинжлэх ухааны тооцоолол, үндэслэл судалгаатай, эрдэмтдийн санаа бодлыг тусгасан байх шаардлагатай гэдэг үүднээс олон жил яригдаж ирсэн асуудлыг хуулийн зохицуулалтаар оруулж ирж байгаа юм.  

Д.Оюунхорол: Саранчимэг гишүүний асуултад хариулж дууслаа. Одгэрэл. Дарга нэмэх үү? 4 номерын микрофон.
Д.Одгэрэл: Сайн байцгаана уу? Сарангэрэл гишүүний асуултад нэмэлт хариу хэлье. Ер нь яамд хуучин хуулиар ч гэсэн шинжлэх ухааны салбар зөвлөлийг орон тооны бусаар ажиллуулж байсан. Энэ бол салбарын бодлого төлөвлөлтөд шинжлэх ухааны оролцоог хангах, шинжлэх ухааны үнэлэлт дүгнэлттэй шийдвэрүүдийг гаргахад зориулагдсан байдаг. Уг нь хуучин хууль дээр шинжлэх ухаан, технологийн зөвлөлтэй байж болно гэж заасан байсан. Одоо болохоор байна гэж зааж байгаа. Зайлшгүй байгуулаад салбарынхаа бодлого төлөвлөлтүүдийг шинжлэх ухааны үндэслэлтэй явуулах ийм бололцоог хангаж өгөхөөр шийдэж байгаа. Бүх яамны салбар зөвлөлүүд орон тоо нэмэгдэхгүй, орон тооны бусаар ажиллах юм. Баярлалаа. 
Д.Оюунхорол: Өөр нэмэлт асуулттай гишүүд байна уу? Учрал гишүүн.
Н.Учрал: Шинжлэх ухаан, технологийн хуульд нэмэлт, өөрчлөлт оруулах гээд тодорхой хэдэн заалтыг хөндөж оруулж ирж байгаа гэж ойлгож байна. Би энэ хуулийг шинэчилсэн найруулгаар өргөн хүрээнд авч үзэх ёстой гэж ойлгож байгаа. Яагаад вэ гэхээр шинжлэх ухаан, технологи гэдэг үг одоо цагт хоцрогдсон үг болоод байна л даа. Энэ нэр томьёогоо Инновацийн хуультайгаа уяад арай өөр хэлбэрээр оруулж ирэхгүй бол тодорхой үр дүнд хүрэхгүй гэдэгт бүрэн итгэлтэй байна. Яагаад вэ гэхээр шинжлэх ухаан, технологийн үндэсний зөвлөл гээд зөвлөл ажилладаг юм шиг байгаа юм. Тэр зөвлөл хуралддаг хуралддаггүй нь мэдэгддэггүй ийм зөвлөл л дөө. Тэгээд шинжлэх ухааны зөвлөл нь шинжлэх ухааны асуудал эрхэлсэн төрийн захиргааны байгууллагатайгаа хэрхэн харилцах нь ойлгомжгүй. Төрийн захиргааны төв байгууллага дээр байгаа шинжлэх ухааны газар нь яаж уялдаж ажиллах нь бас ойлгомжгүй. Шинжлэх ухааны академийн статус нь бас ойлгомжгүй.
Ерөнхийдөө бид нар шинжлэх ухаан гэж цээжээ дэлдээд байгаа болохоос биш яг шинжлэх ухааныг яаж хэрэглэх вэ гэдэг энэ хамтын ажиллагаа, эко системийг огт хийж чадаагүй байна. Тэгэхээр энэ салбарт нэмэлт, өөрчлөлтийн хуулийн төсөл дутагдаагүй юм. Энэ салбарт эко систем дутагдаж байгаа юм. Энэ юу вэ гэхээр төрийн байгууллага, шинжлэх ухааны байгууллагууд, олон нийтийн байгууллагууд, иргэд, экспертүүдийн хамтын ажиллагаа уялдаа холбоог нь сайжруулахын тулд шинжлэх ухааны асуудлын эрх зүйн орчныг бүхэлд нь хооронд нь уялдааг нь сайжруулах гэж ингэж оруулж ирэхгүй бол ингээд хэдэн засвар хийснээрээ тодорхой өөрчлөлтөд хүрэхгүй. 
Үүн дээр би нэг зүйлийг гайхаж байгаа. Шинжлэх ухаан, технологи гэдэг бол миний ойлгож байгаагаар шинжлэх ухааныг хэрэглэх гэсэн үг шүү дээ. Шинжлэх ухааныг яаж хэрэглэх вэ гэдэг ойлголтыг энэ хуулиар зохицуулах ёстой шүү дээ. Ер нь бүх түвшинд байгууллагууд яаж үйл ажиллагаанд шинжлэх ухааныг хэрэглэх юм бэ гээд технологи бол хэрэглэх юм бэ гэж байгаа шүү дээ. Энэ бол түүнээс биш шинжлэх ухааныг аж үйлдвэрт нэвтрүүлэх гээд байгаа эдийн засгийн эргэлтэд оруулах байгаа асуудал биш. Энэ бол шинжлэх ухааныг үйл ажиллагаандаа хэрэглэх гээд байгаа асуудал. Энэ шал өөр асуудал. Тэр инновацийн асуудал чинь үйлдвэрлэлд нэвтрүүлэх гээд байгаа асуудал шинжлэх ухааныг, тэгэхээр үүнийг ялгаж зааглах ёстой. 
Тэгэхээр би энэ хууль дээр судалгаа хөгжүүлэлтийн асуудлыг тодорхой тусгаж өгөөгүй вэ гэж асуух гээд байгаа юм. R&D гэж байгаа шүү дээ, research and development гээд байгаа судалгаа хөгжүүлэлтийг хэрхэн хэрэглэх юм бэ хуульд тодорхой тусгаж өгөөгүйд гайхаад байгаа юм. Яагаад вэ гэхээр шинжлэх ухааныг хэрэглэхийн тулд R&D зүйл чинь манай эрдэмтэн судлаачид хэрэглээд амьдралд нь арай илүү нэвтрээд, ялангуяа их дээд сургуулиуд бол R&D үйл ажиллагаандаа нэвтрүүлээд явж байгаа шүү дээ. 

Гэтэл бид шинжлэх ухааныг хэрэглэх гэж байгаа мөртлөө хамгийн чухал зүйл судалгаа хөгжүүлэлтийнхээ ажлыг энд оруулахгүй явах юм уу гэдэг нэг асуулт байна. 

Хоёрт, ер нь энэ шинжлэх ухааны үндэсний зөвлөлөө цаашаа ажиллах орчин нөхцөлөөр нь яаж хангах юм бэ? Шинжлэх ухааны асуудал эрхэлсэн төрийн захиргааны байгууллага нь юм уу, эсвэл шинжлэх ухааны асуудал эрхэлж байгаа төрийн захиргааны төв байгууллага нь юм уу, шууд хэн харьяалах юм бэ энэ байгууллагыг? 

Дээрээс нь байгууллага болгон дээр орон тооны бус зөвлөл байгуулаад үр дүнд хүрэхгүй. Орон тооны бус зөвлөл шинжлэх ухааныг дэмждэг, дэмжигч нарын, сонирхлын бүлэг байх юм байна л даа. Энэ үр дүнд хүрэхгүй. Тэгэхээр үүнийг яаж үр дүнд хүрнэ гэж харж байгаа юм бэ гэдэг асуулт байна. 
Д.Оюунхорол: Ажлын хэсгийн микрофон 2, Чулуунбаатар академич. 
Г.Чулуунбаатар: Учрал гишүүний асуултад хариулъя. Дийлэнх нь саналын агуулгатай байлаа. Би үүн дээр хуулийн шинэчилсэн найруулга уу, нэмэлт, өөрчлөлт хувиасаа хамаараад яригдах асуудал байх. Ер нь сайт дээр шинэчилсэн найруулгын хувилбар тавигдаж байсан. Тэрийг хэлэлцүүлсний дараа Засгийн газар тэр саналуудыг тусгаад ажлын хэсэг нэмэлт, өөрчлөлтөөрөө явбал бололцоотой юм байна гэж ойлголцолд хүрсэн байх гэж бодож байна.
Хоёрдугаарт, Учрал гишүүний хэлж байгаа шинжлэх ухаан, технологийн тухай хуульд олон улсын жишигт нийцсэн орчин үеийн хандлагыг тусгасан судалгаа хөгжүүлэлтийн ажил гэдэг нэр томьёог шууд хэрэглэж оруулж ирсэн байгаа. Концепцын хувьд үндсэндээ гол зохицуулалтууд бол судалгаа хөгжүүлэлтийн ажил гэсэн тэр ойлголтын хүрээ зохицуулалтаар явж байгаа. Үүнийгээ дагаад шинжлэх ухаан, технологийн үйлчилгээ гэх мэт нэмэлт нэр томьёонуудыг оруулж өгсөн байгаа гэж.

Хоёрдугаарт, үндэсний зөвлөл бол дээр үед Ерөнхий сайдын ахалсан зөвлөл байсан. Хэд хэдэн сайд нар ордог, салбарын бага чуулганы дарга нар ордог байсан. Одоо шинжлэх ухаан, технологийн асуудал эрхэлсэн төрийн захиргааны төв байгууллага дээр үндэсний зөвлөл байдаг. Сайд ахалдаг. Зөвлөлийн үйл ажиллагаа бол улсын хэмжээнд шинжлэх ухаан, технологийн бодлогыг тодорхойлох зохицуулалтын үйл ажиллагааг эрхэлж байгаа. Энэ нэмэлт, өөрчлөлтийн төсөлд бас үйл ажиллагааг нь тогтмолжуулах, өргөтгөх зохицуулалтууд тусгагдсан гэж ойлгож байгаа. 

Яамны дэргэд байдаг салбар зөвлөл орон нутагт нийслэл, аймагт байгаа зөвлөлүүд ерөнхийдөө гол функц нь бодлого үйл ажиллагаагаа шинжлэх ухааны үндэслэлтэй явуулахын тулд шинжлэх ухааны судалгаа захиалах, захиалсан судалгааны үр дүнг бодлого үйл ажиллагаандаа хэрэглэх, сонго шалгаруулалт тайланг нь хүлээж авах зэрэг тодорхой үүрэгтэйгээр тусгагдсан байгаа юм. Хуулийн концепц гуравхан гол асуудал руу чиглэсэн гэж харж байгаа. 

Нэгдүгээрт, шинжлэх ухаан, технологийн салбар манайд олон улсын жишгээс олон зүйлээр хоцорсон хандлагатай байгааг тэр рүү ойртуулах чиглэл барьсан. 

Хоёрдугаарт, хөрөнгө оруулалт, санхүүжилтийн механизмыг нь боловсронгуй болгох чиглэл рүү хандсан байгаа.  
Гуравдугаарт, хүний нөөцийн чадавхыг бэхжүүлэх ажлыг бодитой үнэлэх гэсэн ийм гол гурван концепц дээр тулгуурлаж явж байгаа юм гэсэн товч хариулт өгье. 
Д.Оюунхорол: Учрал гишүүний асуултад хариулж дууслаа. Өөр асуулттай гишүүн байна уу? Л.Энх-Амгалан гишүүн.
Л.Энх-Амгалан: Сая Чулуунбаатар доктор хуульд орж байгаа гурван концепцын шинж чанартай өөрчлөлт, зарчмын шинж чанартай асуудлуудаа хэлчих шиг боллоо. Би зүгээр нэг зүйл тодруулах гэсэн юм. Байнгын хорооноос Баатарбилэг дарга сайд болохоосоо өмнө билүү, Байнгын хорооноос шинжлэх ухаан, технологийн талаар авч хэрэгжүүлэх төрийн бодлого ямар байх вэ, одоогийн байдал нь юу байх вэ гээд ажлын хэсэг байгуулагдсан юм Оюунхорол даргаа. Тэр ажлын хэсэг маань юу болсон бэ? Ажилласан уу? Дүгнэлтүүд нь ямар дүгнэлт гарсан бэ? Түүний хүрээнд хуулийн шинэчлэлүүд нь, төрийн бодлогын шинэчлэлүүд нь орж ирж байна уу гэдгийг нэгдүгээрт тодруулъя гэж бодож байна. 
Хоёрдугаарт, яг энэ хийх гээд байгаа өөрчлөлтүүдээр бид нар хуулийн нэмэлт, өөрчлөлтөөр гурван чухал асуудал шидэх гээд байна л даа. Яг энэ шинэчлэл нь шинэчлэл шиг шинэчлэл болж чадах уу гэдэг дээр би жаахан эргэлзээд байгаа юм. Уг нь улс орнуудын өнөөдрийн хөгжлийг хэмжиж байгаа хамгийн гол хэмжүүрийн нэг бол ДНБ-ийнхээ хэдэн хувийг шинжлэх ухаанд зарцуулж байна вэ гэдгээрээ хэмжигдэж байгаа шүү дээ. Өнөөдөр бизнес, экспорт, импорт, аж үйлдвэрийн салбарт шинжлэх ухаан хэр зэрэг шингэсэн байна вэ, инноваци хэр зэрэг шингэсэн байна вэ гэдгийг хэмждэг ийм хэмжүүртэй болчихсон юм байна лээ.
Харамсалтай нь, өнөөдрийн нөхцөл байдал юу вэ гэхээр манайх шинжлэх ухаан, үйлдвэрлэлийн салбар, эдийн засгийн салбарууд нь салчихсан байгаа юм. Цаашдаа ер нь сая сонсогдож байгаа юм нь судалгааг хөгжүүлэлт нь гэдэг нь R&D research and development гэдэг энэ юм байх юм бол цаашаа яаж явах юм бэ гэдэг эрх зүйн орчныг тодорхой болгож байгаа гэдэг чихэнд чимэгтэй юм яриад байна л даа. Тэр нь яаж бий болгож байгаа юм бэ? Зөвхөн шинжлэх ухааны салбарт, шинжлэх ухааны академийн хүрээнд та нар хараад байна уу? 
Эсвэл салбар салбарын хүрээнд та нар хараад байна уу энэ чухал юм. Үүнийг бид нар дэмжих юм бэ, яаж хөхиүлэн дэмжих юм бэ? Research and development судалгаа шинжилгээн дээр хөрөнгө оруулалт хийж байгаа татварын бодлогоор нь яаж дэмжих юм бэ гэх мэтээр үүнийг цогцоор нь харах зайлшгүй шаардлага байгаад байгаа юм гэж би хараад байгаа. Энэ чинь хувийн хэвшлийнхэн манай ДНБ-ий 70-80 хувийг бүтээгээд байгаа юм. Хувийн хэвшлийнхэн чинь үндсэндээ энэ research and development-ийг авч явж байгаа юм. 
Гэтэл тодорхой зардал дээр нь тэрийг нь хүлээн зөвшөөрдөггүй, шинжлэх ухааны бодлогодоо тэрийгээ бодитоор төрийн бодлогоор дэмжсэн юм байдаггүй ийм зүйл харагддаг.
Гуравдугаарт, та боловсон хүчний асуудал ярьж байх шиг байна л даа. Боловсон хүчний асуудал гэдгийг дахиад академийнхаа түвшинд хараад байна уу, эсвэл төрийн хүний нөөцийн бодлогын түвшинд төрийн бодлого гарахад шинжлэх ухаанчаар хандмаар байна уу гэж бид нар бүгдээрээ яриад байгаа шүү дээ. Тэр хүний нөөцийг бүрдүүлэх зохицуулалтуудыг үүгээр оруулж ирж байна уу? Үүнийг тодорхой хэлж өгөөч. 
Д.Оюунхорол: Баатарбилэг сайд хариулъя. 
Ё.Баатарбилэг: Л.Энх-Амгалан гишүүний асуултад хариулъя. 2016 оны 12 сард шинжлэх ухааны салбарын хууль эрх зүйн орчны байдал, хуулийн хэрэгжилтийг шалгах, шаардлагатай тохиолдолд хууль тогтоомжийн төсөл боловсруулж танилцуулах үүрэг бүхий ажлын хэсгийг ахалж ажилласан. Энэ хүрээнд шинжлэх ухааны бараг бүх байгууллагаар ажлын хэсэг ажилласан байгаа. Ганцхан академи биш, академийн хүрээлэнгүүд биш, дээр нь их дээд сургуулиуд, их дээд сургуулиудын дэргэдэх хүрээлэнгүүдийн үйл ажиллагаатай танилцсан, эрдэмтэдтэй нь ихэвчлэн уулзчихсан. 
Үүнтэй холбоотой эрдэмтдийг оролцуулсан гурван томоохон хэлэлцүүлэг хийгээд яг өнөөдрийн байдлаар мөрдөгдөж байгаа Шинжлэх ухаан, технологийн тухай хууль болон Шинжлэх ухааны академийн эрх зүйн байдлын тухай хуулийн хэрэгжилт ямар байна вэ, ямар заалтууд нь зөрчилдөж байна вэ, ямар заалтууд хэрэгжихгүй байна вэ гэдэг дээр нэлээн томоохон тайлан дүгнэлт юмнууд гараад Байнгын хорооны хуралдаанаар хэлэлцүүлээд шинжлэх ухааны салбарын талаар авах арга хэмжээний тухай гээд Байнгын хорооны тогтоол гарсан байгаа. Энэ тогтоолоор тодорхой үүрэг чиглэлүүд Боловсрол, соёл, шинжлэх ухаан, спортын яам болон академид өгөгдчихсөн. Энэ Байнгын хорооны тогтоолыг хэрэгжүүлэхээр ажиллаж байгаа.  
Энэ хүрээнд нэг талаараа хуулийн өөрчлөлтүүд орж ирж байгаа. Нөгөө талаараа энэ ажлын хэсэгт ажилласан гишүүдээс Шинжлэх ухааны академийн эрх зүйн байдлын тухай хууль, Шинжлэх ухаан, технологийн тухай хуулийг шинэчилсэн найруулгаар боловсруулаад бас Их Хуралд өргөн барьж байгаа юм байна лээ. Энэ хууль зэрэгцэж орж ирэх байх. Манай энэ хуулийн хувьд 2016 оноос хойш салбар дээр боловсрогдоод явж байсан. Тодорхой өөрчлөлтүүдийг хийгээд шинэчилсэн найруулгаар анхнаасаа боловсруулж байгаад тодорхой хувь нь нэмэлт, өөрчлөлт байхад болох юм байна гэдэг үүднээс яамд дээр яригдаад ингээд орж ирж байгаа. Тэгэхээр нэлээн томоохон хэмжээний өөрчлөлтийн асуудлууд бас Их Хурлын гишүүдээс орж ирэх юм байна гэж бид нар харж байгаа. Бид нар шинжлэх ухаан, технологийн тухай нэмэлт өөрчлөлтөөр яг тэр ажлын хэсэг дээр ажиллаж байсан эрдэмтдээс гарсан саналуудыг нэлээн сайн тусгасан байна гэж харж байгаа. 
Дээр нь ажлын хэсгийн явцад хэлэлцэх эсэхийг нь дэмжчих юм бол гишүүдээс болон ажлын хэсгээс тодорхой саналууд гараад нэгтгэгдээд явчих боломжтой юм байна гэж харж байгаа. Яг хуулийн доторх судалгаа хөгжүүлэлтийн чиглэлээр болон боловсон хүчний чиглэлээр орж байгаа маш тодорхой нарийн заалтуудын талаар манай ажлын хэсэг ахалж ажиллаж байсан Чулуунбаатар академич болон Одгэрэл дарга нар нэмэлт тодруулга хийгээд өгнө үү гэж хүсэж байна. 
Д.Оюунхорол: Ажлын хэсгийн микрофон 2, Чулуунбаатар доктор.
Г.Чулуунбаатар: Баярлалаа. Зарим тодруулга хийе. Энэ эхний судалгаа хөгжүүлэлтийн ажил гэдэг олон улсын жишгээр зохион байгуулагдаж байгаа үзэл баримтлал хуулийн концепц болж байгаа тохиолдолд яг агуулгаар нь хэрэгжүүлэх ямар зохицуулалтууд байна вэ гэхээр яг хуульд шинжлэх ухаан, технологийн үйл ажиллагаа явуулж байгаа эрдэм шинжилгээний байгууллага, их дээд сургуулиудыг зөвлөх үйлчилгээний тендерт оруулах боломжийг нээсэн алхам байж байгаа юм зохицуулалт хийгдсэн. Зүгээр, хоёр гурван заалт ажлын хэсгийн түвшинд яригдаад тэгээд яамдаас санал авах явцад дэмжигдээгүй байгаа.
Жишээ нь, шинжлэх ухаан, технологийн салбарт оруулж ирж байгаа нийт хөрөнгийн хэмжээ ДНБ-ий 1.5 хувьд хүргэнэ гэсэн хуучин хуулийн заалт байсан. Тэрийг сэргээх тухай санал төсөлд явж байсан. Тэгээд Сангийн яам болон бусад нь дэмжээгүй учраас хасагдсан байгаа. Энэ бол уг нь орчихвол зүгээр. Гадаадын зээл тусламжийн 0.1 хувийг шинжлэх ухаанд зарцуулна гэсэн заалт явж байсан хасагдсан. 

Шинжлэх ухаан, технологийн салбарт хөрөнгө оруулалт оруулсан дэмжсэн тийм хувийн хэвшлийг татварын хөнгөлөлт үзүүлэх зохицуулалтын заалтууд явж байгаад хасагдсан байгаа. Энэ заалтууд орж ирвэл саяын Л.Энх-Амгалан гишүүний тодруулаад байгаа зүйлүүд нэмэгдэх бололцоотой. 
Хоёрдугаарт, ер нь хүний нөөцийн тухайд Монгол Улс олон улсын дунджаас ихээхэн хэмжээний доогуур байдаг. Одоо 1800 орчим эрдэм шинжилгээний ажилтан гэж байгаа. Энэ бол их дээд сургууль, шинжлэх ухааны академийг бүхэлд нь хамруулаад хэлж байгаа зүйл. Шинжлэх ухааны академийн харьяа 10 хүрээлэн, төрийн өмчийн их дээд сургууль судалгааны 11 хүрээлэн байгаа. Түүний 6 нь төсвөөс санхүүжиж байгаа, 4 нь их сургуулиудаас зардлаас санхүүжиж байгаа ийм зүйл бий.
Энэ хүний нөөцийг бэхжүүлэхэд их дээд сургуулиуд ялангуяа судалгааны их сургууль болох үзэл баримтлалтай уялдсан шинжлэх ухааны академи нэгдсэн үйл ажиллагаа харилцан уялдсан зохицуулалтыг энэ хуулиар тодорхой хэмжээгээр хийх эхний алхмуудыг хийх оролдлого хийсэн гэж хэлмээр байна. 
Д.Оюунхорол: Баярлалаа. Л.Энх-Амгалан дарга болсон уу? Хоёр гурван асуултыг дараагийн хэлэлцэх эсэх асуудлыг дараагийн хэлэлцэх эсэх асуудлыг ярих үед бас анхаараасай гэж бодож байна. 
Энэ хуулийг өргөн барьсан материалтай танилцаж байхад Шинжлэх ухаан, технологийн тухай хуулийн төсөл бол нэлээн судалгаатай боловсрогдсон. Сая Чулуунбаатар доктор, сайдын хэлдгээр олон улсын жишигт ойртуулах, өнөөдөр Монгол Улсын шинжлэх ухааны салбар царцанги байдалтай байна. Ер нь төрийн дэмжлэг уялдаа холбоо маш муу байгаа. Үүнийгээ яаж зохицуулах вэ гэдэг ажлаа илүү хуульчилъя гэсэн ийм хуулийн төслийг шинэчилсэн найруулга биш, энэ бол нэмэлт, өөрчлөлт орох юм байна лээ. Энэ. Хуулийн 20 хувьд нь өөрчлөлт орохоор тооцоо судалгаа нь гарсан байна лээ. Тийм учраас энэ нэмэлт, өөрчлөлт гэж ойлгож байгаа. 
Энд гол нь одоогийн байгаа Шинжлэх ухаан, технологийн энэ хууль нь нэлээн оролтоо нэлээн сайн тодорхойлсон хууль шүү дээ, гол нь хэрэгжүүлэх арга механизм, санхүүжилтийн механизм энэ бүх юм нь тодорхой биш байгаа учраас энэ удаашралтай байгаа шинжлэх ухааны салбарын нэр хүндийг унагааж байгаа санхүүжилт дэмжигддэггүй, ер нь Монголын төрийн бодлого боловсруулах түвшиндээ ямар ч шинжлэх ухаанчаар ханддаггүй, тооцоо судалгаагүй асуудалд хандаад байна гэж байгаа. Энд нэг мөр хариулт өгөхөд боломжтой болох юм байна гэж ингэж ойлгож байгаа юм. 
Тэгэхээр хэд хэдэн зүйлийг орхигдуулсан байна гэж харж байгаа юм. Нэгдүгээрт, гранд санхүүжилт гэх мэт юунд хүргэх, ямар үр дүн хүлээх тухай бараг тодорхой заалт байхгүй. Үүнийг эргэж харах хэрэгтэй. Та нарын үндсэн тавьж байгаа зорилго бол энэ юм байна лээ. Тухайлбал, эрдэм шинжилгээний ажиллагааг зөвхөн хүрээлэнгийн эрдэм шинжилгээний ажилтан бол хийхгүй. Саяын манай гишүүдийн хэлээд байгаа хүрээ нь өргөн байх ёстой. Тэгэхээр энэ асуудлаа эргэж хараач. Их сургуулийн доктор профессорууд энэ ажилд илүү татан оролцогдох байх гэж бодож байна. Тэгэхээр үүнийг энэ хуульд орхигдуулсан байна. Тэгэхээр үүнийгээ оруулж өгөөч. 
Хоёрдугаарт, шинжлэх ухаан технологийг дээд боловсролын салбараасаа тусгайлан авч үзэж ерөөсөө болохгүй. Ерөөсөө салгаж авч үзэж болохгүй. Тэгэхээр үүнийг концепцын хувьд байгаа алдаагаа засах хэрэгтэй. Үүнийгээ орхисон байна лээ. Жишээлбэл, 5.1 их дээд сургууль, судалгааны их сургууль гэж хэрвээ оруулахгүй бол жишээлбэл Монгол Улсын их сургууль, Анагаахын шинжлэх ухааны их сургууль гээд, Техникийн их сургууль гээд том их сургуулиуд чинь судалгааны их сургууль болоод ажиллахаар зорилт тавьчихсан ажиллаж байгаа. Үүнтэйгээ уялдахгүйгээр орж ирсэн байна лээ. Үүнийг эргэж харах шаардлагатай байна гэж бодсон. 

7.4 дээр дээд сургууль гэж нэмэх, дээд сургууль судалгаа хийдэг гэсэн бүлэглэлүүддээ эргэж хараад оруулах шаардлагатай юм байна гэж бодсон. Их дээд сургууль гэсэн зүйлийг 3 дугаар бүлэгтээ нэмээд оруулж ирэх юм бол дээд боловсролыг тусгайлан шинжлэх ухаан, технологийн үйл ажиллагаатайгаа уялдуулан авч явах боломж бүрдэх юм байна гэж харсан. 
Дараа нь эрдэм шинжилгээний ажилтан бэлтгэх асуудлыг энд тусгаж оруулж ирж байгаа юм шиг байгаа юм. Гэхдээ эрдэм шинжилгээний ажлын гол зорилго бол үйлдвэрлэл практикт нэвтэрч, үр өгөөжтэй байх явдал гээд гишүүдийн саяын хэлээд байгаа асуудал дээр илүү онцгой анхаарах ёстой. Энэ бол өнөөдөр манай шинжлэх ухаан, үйлдвэрлэлээсээ салсан царцанги байгаа гэж яриад байгаа гол асуудал энд л байгаа юм. Тэгэхээр үүнийгээ бид нар илүү уяж өгөх хэрэгтэй.  Нөгөө талаас инноваци гэдэг энэ шүү дээ гээд Учрал гишүүн яриад байна шүү дээ. Инновацитайгаа жаахан уяад өгчхөөч гээд. Тэгэхээр бусад хууль тогтоомжтойгоо уялдуулах асуудал дээр анхаармаар ийм юмнууд байна. Тэгэхээр эд нарыг тасдаж саланги байдлаар авч болмооргүй, энэ чинь 20 хувийн өөрчлөлт орж байгаа шинэчилсэн найруулга учраас энэ асуудлууд дээрээ илүү анхаарал хандуулж энэ юмыг цааш нь ярих нь зөв байна гэсэн бодол байгаа. Ер нь саяын орхигдуулсан юмнуудаа нэмэх боломжтой бол хариултаар хэлээч гэж хүсэж байна. 
Чулуунбаатар доктор хариулах уу? 2 дугаар микрофон. 
Г.Чулуунбаатар: Саяын Оюунхорол даргынхыг ерөнхийдөө санал гэж ойлгогдож байна. Яг шинжлэх ухаан, технологийн салбарт судалгааны их сургууль болгох Засгийн газрын хөтөлбөрийн үйл ажиллагаа, шинжлэх ухаан, технологийн хуульд нэмэлт, өөрчлөлт оруулж байгаа өөрчлөлтийн агуулга хоёрыг уялдуулаад тэр холбоо харилцаа бүрхэг сул гэж ажиглагдаж байгаа зүйлүүдийг нэмж тодотгоод хуулийн төслийн хэлэлцүүлгийн явцад оруулаад явах бололцоотой гэж би ажлын хэсгийн хувьд ойлгож байгаа. 
Ер нь зүгээр одоогийн хуулийн төсөлд ч гэсэн судалгааны их сургууль болгож их сургуулийг бэхжүүлэхэд тэр мэргэжлийн суурь шинжлэх ухааны тэнхимүүд, дэргэдээ байгаа хүрээлэнгүүд, тэнд ажиллаж байгаа эрдэмтэн профессоруудыг шинжлэх ухааны академийн их чуулган, бага чуулганы тогтолцоогоор уяад хооронд нь холбох бололцоо бий. Үүнийгээ илүү тодорхой болгох шаардлагатай гэдгийг ойлгож байна.
Д.Оюунхорол: Баярлалаа. Саяынхаа юмнуудыг хэлэлцэх эсэхийг шийдсэний дараа анхаарах юмнууд байна гэж үзэж байна. Ингээд хуулийн төсөл санаачлагчийн илтгэлтэй холбогдуулан асуулт асууж, үг хэлсэн гишүүд дуусаж байгаа учраас санал хураалтдаа оръё. Санал хураалт явуулъя. 
Шинжлэх ухаан, технологийн тухай хуульд нэмэлт, өөрчлөлт оруулах тухай хуулийн төсөл болон хамт өргөн мэдүүлсэн бусад хуулийн төслийг нэгдсэн хуралдаанаар хэлэлцүүлэхийг дэмжье гэсэн томьёоллоор санал хураалтыг явуулъя. 
11 гишүүн дэмжиж, 84.6 хувийн саналаар санал дэмжигдлээ. 
Байнгын хорооны санал, дүгнэлтийг унших гишүүнээр Ундраа гишүүнийг томилъё. 
Дараагийн асуудлууд нь жижигхэн асуудлууд байна гялс кноп дарчхаад гарчих юм байна. Ажлын хэсэг байгуулах учраас. Л.Энх-Амгалан даргаа би хамт гаръя. 

Хоёр. Нийгмийн даатгалын сангаас олгох тэтгэвэр, тэтгэмжийн тухай хуульд нэмэлт, өөрчлөлт оруулах тухай хуулийн төслийг чуулганаар хэлэлцүүлэх бэлтгэл хангах, санал, дүгнэлтийн төсөл боловсруулах үүрэг бүхий ажлын хэсэг байгуулах тухай Байнгын хорооны тогтоолын төслийг хэлэлцье.
Ингээд ажлын хэсгийн ахлагчаар, шууд тогтоолоо уншаад танилцуулчих уу? Монгол Улсын Их Хурлын чуулганы хуралдааны дэгийн тухай хуулийн 16 дугаар зүйлийн 16.5, 16.6 дахь хэсгийг тус тус үндэслэн тогтоох нь:
Нийгмийн даатгалын сангаас олгох тэтгэвэр, тэтгэмжийн тухай хуульд нэмэлт оруулах тухай хуулийн төслийг Байнгын хорооны болон нэгдсэн хуралдааны хэлэлцүүлэгт бэлтгэх ажлын хэсгийг дараах бүрэлдэхүүнтэйгээр байгуулсугай.

Ажлын хэсгийн ахлагчаар Улсын Их Хурлын гишүүн Ц.Цогзолмаа, гишүүдэд О.Баасанхүү, Г.Мөнхцэцэг, М.Оюунчимэг, Я.Санжмятав нар орно гэсэн байна. Энэ ажлын хэсэгт мэргэжил, арга зүйн туслалцаа үзүүлэх дэд хэсгийг дараах бүрэлдэхүүнтэйгээр байгуулна. Эхлээд ажлын хэсгийн ахлагч, эрэгтэй гишүүн 2 орсон. Ажлын дэд хэсгийн ахлагчаар Ш.Ариунжаргал Нийгмийн бодлого, боловсрол, соёл, шинжлэх ухааны байнгын хорооны ажлын албаны ахлах зөвлөх, ажлын дэд хэсгээр Нийгмийн даатгалын ерөнхий газрын дарга Д.Зоригт, ерөнхий газрын дэд дарга Саран, ерөнхий газрын Бодлогын хэрэгжилт, судалгааны газрын дарга Ганцэцэг, Нийгмийн бодлогын төлөвлөлтийн газрын ахлах мэргэжилтэн Хишигбаяр нар оролцож байгаа. Ажлын хэсгийн нарийн бичгийн даргаар Б.Мажигсүрэн Нийгмийн бодлого, боловсрол, соёл, шинжлэх ухааны байнгын хорооны референт ажиллана.
Гуравдугаарт, шаардлагатай гэж үзвэл холбогдох яамны болон мэргэжлийн байгууллагын төлөөллийг ажлын дэд хэсгийн бүрэлдэхүүнд оруулж ажиллуулахыг Улсын Их Хурлын гишүүн, ажлын хэсгийн ахлагч Ц.Цогзолмаад зөвшөөрсүгэй гэсэн энэ тогтоолыг дэмжье гэж байгаа гишүүд санал хураалтад орж саналаа өгье. 

13 гишүүнээс 10 гишүүн дэмжиж, 76.9 хувийн саналаар энэ ажлын хэсэг байгуулагдлаа. Баярлалаа. 

Дараагийн асуудал. Хэлэлцэх асуудлын дарааллын 4.

Гурав. Эрүүл мэндийн тухай болон Эрүүл мэндийн даатгалын тухай хуульд нэмэлт, өөрчлөлт оруулах тухай хуулийн төслийг чуулганаар хэлэлцүүлэх бэлтгэл хангах, санал, дүгнэлтийн төсөл боловсруулах үүрэг бүхий ажлын хэсгийн бүрэлдэхүүнд өөрчлөлт оруулах тухай асуудлыг хэлэлцэнэ.
Ажлын хэсгийн ахлагчаар ажиллаж байсан Улсын Их Хурлын гишүүн М.Билэгт өөрийн хүсэлтээр ажлын хэсэгт ажиллахаас татгалзсан байгаа. Тийм учраас ажлын хэсгийн ахлагчаар Улсын Их Хурлын гишүүн О.Баасанхүүг томилох санал оруулж ирсэн юм. Энэ санал хураалтыг явуулъя. Санал хураалт явуулъя. 

Хуралдаанд 14 гишүүн оролцсоноос 12 гишүүн дэмжиж, 85.7 хувийн саналаар тогтоолын төсөл дэмжигдлээ. 
Ингээд ажлын хэсгийн ахлагчаар Баасанхүү гишүүн томилогдлоо. 
Дараа нь бид нар өнөөдөр “Хорт хавдрын өвчлөлийн байдал, цаашид авах арга хэмжээний тухай болон Хавдар судлалын үндэсний төвийн өмнө тулгамдаж байгаа асуудал”-ын талаар Эрүүл мэндийн сайд Д.Сарангэрэлийн мэдээллийг сонсох ажилтай байгаа. Сарангэрэл сайд ирээгүй байна. Тийм учраас энэ асуудлыг сайдыг ирэхээр гишүүд ямар саналтай байгаа юм бэ? Микрофонд хэлчих. Гишүүд сонсчих уу? Сайдын ирэхээр сонсох юм уу? Энэ 5 дахь өдөр Улсын Их Хурлын нэгдсэн чуулган дээр асуулгатай байгаа. Тийм учраас өнөөдөр энд яриад ямар зүг чиг гарах вэ гэж бодсон юм. Тэгэхээр сайд байхгүй байгаа учраас энэ асуудлыг өнөөдөр хойшлуулаад дараагийн 7 хоног руу шилжүүлье. 
Өнөөдрийн Байнгын хорооны хуралдаанд ирж оролцсон гишүүддээ баярлалаа. Өнөөдрийн Байнгын хорооны хуралдаан хаасныг мэдэгдье. 
Дууны  бичлэгээс буулгасан:

